
Äntwert vum Här Inneminister, Léon Gloden op d’parlamentaresch Fro n° 4605 vum 10. August 
2026 vum honorabelen Deputéieren Fred Keup zum Sujet “Langue du site Internet du CGDIS”. 

1. Aus wéi enge Grënn ass den offiziellen Internetsite 112.public.lu ausschliisslech op Franséisch
verfügbar ?
2. Firwat gëtt de Site net och op Lëtzebuergesch an/oder Däitsch ugebueden ?
3. Ass den Här Minister der Meenung, datt eng eesproocheg franséisch Presentatioun mat der
Gläichberechtegung vun den administrative Sproochen an dem Prinzip vun der Méisproochegkeet
konform ass ?
4. Wéi bewäert den Här Minister d'Tatsaach, datt vill Lëtzebuerger Bierger net iwwer genuch
Franséischkenntnisser verfügen, fir all d'Informatiounen op dësem Site ouni Schwieregkeeten ze
verstoen? Gesäit hien doranner e Problem fir d'Zougänglechkeet vun Informatiounen, déi am Beräich
vun der ëffentlecher Sécherheet relevant sinn ?
5. Ginn et Pläng, den Internetsite an Zukunft och op Lëtzebuergesch an/oder Däitsch verfügbar ze
maachen? Wa jo, bis wéini? Wa nee, firwat net ?

De CGDIS ass sech bewosst, dass dëse Site, bis op e puer Ausnamen, exklusiv op Franséisch ass. Bei der 
Erstellung vum Site 2018 gouf sech fir d’Franséischt entscheet, well dës Sprooch et laut enger Etude1 vun 
TNS-Ilres am Optrag vum Educatiounsministère aus dem nämmlechte Joer, erméiglecht, de gréissten Deel 
vun der Populatioun zu Lëtzebuerg z’erreechen – souwuel d’Awunner wéi och d’Grenzgänger.  

De CGDIS schafft momentan un enger allgemenger Refonte vum Internetsite 112.public.lu an et ass 
geplangt dësen nom Prinzip vun der Méisproochegkeet opzesetzen an dobäi och eng lëtzebuergesch an 
däitsch Versioun opzestellen. 

Et ass ervirzehiewen, dass elo schonn déi alldeeglech Kommunikatioun vum CGDIS haaptsächlech iwwer 
d’Social Media Plattformen, virun allem Facebook an Instagram, wou d‘Beiträg op lëtzebuergesch, 
franséisch an däitsch kommunizéiert ginn, leeft. 

Lëtzebuerg, den 9. September 2026 
Den Inneminister, 
(s.) Léon GLODEN 

1 https://gouvernement.lu/dam-assets/documents/actualites/2018/06-juin/tns-ilres.pdf. Laut dëser Etude schwätzen 98% vun 
der Lëtzebuerger Populatioun Franséisch, 80% Englesch an 78% Däitsch. Lëtzebuergesch gëtt vu 77% vun der Bevëlkerung 
benotzt.  

